
 
 

ᑐᓴᕋᔅᓴᖅ 
 
ᑐᓴᖅᑕᐅᑦᑕᐅᑎᒋᒋᐊᓕᒃ 
 
ᐃᓄᐃᑦ ᐱᖁᑎᖏᓐᓂᒃ ᓇᐅᑦᓯᑐᖅᑎᒃᑯᑦ ᐃᓕᓴᖅᓯᕗᑦ ᐃᓄᑐᖃᕐᓂᒃ ᐃᓐᓇᕆᔭᐅᔪᓄᒃ 

ᓵᓚᖃᐅᓯᐊᖑᕙᑦᑐᓂᒃ 
 
(ᔮᓐᓄᐊᓕ 4, 2005 – ᐃᖃᓗᐃᑦ, ᓄᓇᕗᑦ) ᐃᓄᐃᑦ ᐱᖁᑎᖏᓐᓂᒃ ᓇᐅᑦᓯᑐᖅᑎᒃᑯᑦ 
ᐊᖏᔪᖅᑳᖓᑦ ᓘᒃ ᓱᓗᒃ ᓇᓗᓇᐃᖅᓯᓚᐅᖅᐳᖅ ᓵᓚᖃᓚᐅᖅᑐᓂᒃ ᐃᓐᓇᕆᔭᐅᔪᓂᒃ 
ᓵᓚᖃᐅᓯᐊᕐᓂᕐᒧᑦ ᑐᓂᔭᐅᕙᑦᑐᒥᒃ. ᑖᓐᓇ ᓵᓚᖃᐅᓯᐊᕐᓂᐅᕙᑦᑐᖅ ᑐᕌᖓᓲᖑᕗᖅ ᐃᓄᑐᖃᕐᓂᒃ 
ᐃᑲᔪᖅᓯᒪᓂᖏᓐᓄᑦ ᐃᑦᑕᕐᓂᓴᓕᕆᓂᕐᒧᑦ ᐊᒻᒪᓗ ᓄᓇᐃᑦ ᐊᑎᑐᖃᖏᓐᓂᒃ. 
 
ᐃᓄᑐᖃᐃᑦ ᐊᑎᖏᑦ ᐃᖅᑲᓇᐃᔭᓚᐅᖅᑐᑦ ᐃᑲᔪᖅᑐᑎᓪᓗ ᓯᕗᒧᒋᐊᑲᓐᓂᕈᑕᐅᓪᓗᑎᒃ 
ᑐᕌᕋᓱᑦᑕᖓᓄᑦ ᐃᓄᐃᑦ ᐱᖁᑎᖏᓐᓂᒃ ᓇᐅᑦᓯᑐᖅᑎᒃᑯᑦ ᑐᓂᔭᐅᓚᐅᖅᑐᑦ ᓂᕈᐊᖅᑕᐅᓪᓗᑎᓪᓗ 
ᐃᖅᑲᓇᐃᔭᖅᑎᖏᓐᓂᒃ ᑲᑎᒪᔨᖏᓐᓂᓪᓗ.  ᑕᒫᓂ ᐊᕐᕌᒍᒥ ᓂᕈᐊᖅᑕᐅᓚᐅᖅᑐᑦ ᐅᑯᐊᖑᕗᑦ: 
 
ᔫᓯᐱ ᐊᒻᒪᓗ ᒫᑕ ᕿᓪᓗᓂᖅ (ᑕᓗᖅᕈᐊᖅ) – ᑐᙵᓱᑦᑎᑦᑎᓚᐅᖅᑑᒃ ᐱᖓᓲᔪᖅᑐᓂᒃ 
ᐃᓕᓐᓂᐊᖃᑕᐅᓚᐅᖅᑐᓂᒃ ᐃᑦᑕᕐᓂᓴᓕᕆᓂᕐᒧᑦ ᐅᓂᒃᑳᖅᑐᐊᓂᓪᓗ ᓄᐊᑦᑎᓂᖃᖅᑎᓪᓗᒋᑦ. 
ᖃᐅᑕᒫᑦ ᓯᕗᓕᖅᑎᐅᓪᓗᑎᒃ ᐃᓕᖅᑯᓯᖃᓚᐅᖅᑑᒃ, ᐊᒥᖅᑳᖃᑎᖅᑲᕐᐸᑦᑐᑎᓪᓗ 
ᖃᐅᔨᒪᔭᑐᖃᖏᓐᓂᒃ ᐊᒻᒪᓗ ᑐᙵᓇᒻᒪᕆᑦᑐᑎᒃ ᑲᒪᔨᐅᖃᑦᑕᓚᐅᖅᑑᒃ. ᐃᑲᔪᓚᐅᙱᑉᐸᑎᒃ 
ᑕᒪᓐᓇ ᑲᔪᓯᓂᖃᑦᑎᐊᕋᔭᓚᐅᙱᑦᑐᖅ. 
 
ᐊᐃᕝᕙᓛᒻ ᑕᒍᕐᓈᖅ (ᓇᐅᔮᑦ) – ᐊᐃᕝᕙᓚᕼᐋᒻ ᐃᓄᑐᖃᕆᔭᐅᓪᓗᓂ ᐃᑲᔪᒻᒪᕆᑉᐸᓚᐅᖅᑐᖅ 
ᐊᐱᖅᓱᖅᑕᐅᓂᖃᖅᑎᓪᓗᒋᑦ ᓄᓇᐃᑦ ᐊᑎᑐᖃᖏᓐᓂᒃ. ᖃᐅᔨᒪᓂᖃᑦᑎᐊᖅᑐᓂᓗ 
ᐅᖃᐅᓯᓕᕆᓂᕐᒥᒃ ᐃᔅᓯᕚᖃᑕᐅᖃᑦᑕᓚᐅᖅᑐᖅ ᐊᓯᖏᓐᓂᒃ ᐊᐱᖅᓱᖅᑕᐅᔪᖃᖅᑎᓪᓗᒍ ᐃᓄᑦᑎᑐᑦ 
ᑎᑎᕋᐅᓰᑦ ᑕᒪᖅᓯᒪᙱᒃᑲᓗᐊᕐᒪᖔᑕ ᖃᐅᔨᓴᕐᐸᑦᑐᓂ ᓄᓇᐃᑦ ᐊᑎᖏᑦ ᒪᓕᑦᑐᒋᑦ. 
ᑕᑯᔅᓴᐅᑎᑦᑎᓂᖃᑦᑎᐊᓚᐅᖅᑐᖅ ᑐᓂᓯᒪᒻᒪᕆᓐᓂᖓᓂᒃ ᑖᔅᓱᒧᖓ ᓄᓇᙳᐊᓕᕆᓂᐅᓚᐅᖅᑐᒧᑦ. 
  
ᐋᓯᕙᒃ ᐸᓖᑦᑐᖅ (ᑲᖏᖅᑐᒑᐱᒃ) – ᓄᓇᓕᒋᔭᖓᓐᓂ ᐃᓕᓴᕆᔭᐅᓯᒪᔪᖅ ᖃᐅᔨᒪᓂᑐᖃᖓᓐᓄᑦ 
ᓄᓇᒥᒃ ᐊᒻᒪᓗ ᐊᑎᖏᓐᓂᒃ.  ᓄᓇᙳᐊᓕᕆᔪᖃᖅᑎᓪᓗᒍ ᑲᖏᖅᑐᒑᐱᒻᒥ, ᐊᐱᖅᓱᖅᑕᐅᔪᑦ 

ᐃᓄᑐᖃᐃᑦ ᑕᐃᓯᒐᔪᑉᐸᓚᐅᖅᑐᑦ ᑖᔅᓱᒥᖓ ᐃᑲᔪᕈᓐᓇᕐᓂᖓ ᖃᐅᔨᒪᔭᐅᒐᒥ ᐃᓚᓯᒍᓐᓇᕐᓂᖓᓗ 
ᑲᒪᒋᔭᐅᑎᓪᓗᒋᑦ ᓄᓇᙳᐊᑦ. 
 
ᔭᐃᑯ ᐲᑦᑐᓘᓯ (ᒥᑦᑎᒪᑕᓕᒃ) – ᑐᓂᓯᒪᒻᒪᕆᓐᓂᖓ ᑲᑐᔾᔨᖃᑎᖃᕈᓐᓇᓂᕐᒧᑦ ᐃᓄᐃᑦ 
ᐃᓕᖅᑯᓯᖓᓐᓂᒃ ᐃᓅᖃᑎᓐᓄᑦ ᐅᐱᓐᓇᒻᒪᕆᑦᑐᖅ ᐅᕙᑦᑎᓐᓄᑦ ᐊᓯᖏᓐᓄᓪᓗ ᓄᓇᕗᒻᒥᐅᑕᕐᓄᑦ.  
ᐱᖃᑕᐅᓚᐅᖅᓯᒪᔪᖅ ᕿᒧᔅᓯᐅᔾᔪᐊᕐᓂᖃᖅᑎᓪᓗᒋᑦ ᒥᑦᑎᒪᑕᓕᒻᒥ ᓴᓂᕋᔭᒻᒧᑦ 
ᐅᐱᕐᖓᔅᓵᖑᓚᐅᖅᑐᖅ ᑲᒪᓇᖅᑑᓪᓗᓂ, ᐅᐱᒍᓱᓐᓇᖅᑑᓪᓗᓂ ᐱᔭᕇᖃᑕᐅᔪᓐᓇᓚᐅᕐᖓᑦ.  ᐃᓕᓐᓂᒃ 
ᓄᑲᖅᑎᐅᓂᖅᓴᐃᑦ ᓱᒃᑲᓕᓂᖅᓴᐅᒐᓗᐊᖅᑎᓪᓗᒋᑦ ᐱᔭᕇᖅᓴᕋᐃᑦᑐᑎᓪᓗ, 
ᑲᔪᓯᖃᑕᐅᑦᑎᐊᖏᓐᓇᓚᐅᖅᑐᑎᑦ ᓴᐱᓕᓚᐅᕋᑎᑦ. ᑕᑯᔅᓴᐅᑎᑦᑎᓚᐅᖅᑐᑎᑦ ᐅᑕᖅᑭᑦᑎᐊᕐᓂᖅ, 
ᑲᔪᓯᐅᒪᑦᑎᐊᕐᓂᖅ ᐊᒻᒪᓗ ᑐᓂᓯᒪᓂᖅ ᐱᒻᒪᕆᐅᖃᑕᐅᓂᖏᓐᓂᒃ ᐃᖃᐃᑦᑑᒐᓗᐊᕐᓗᓂ ᐊᒻᒪᓗ 
ᓱᒃᑲᓕᓗᓂ.   
 
ᔪᐊᓇᓯ ᖄᐱᒃ (ᐸᓐᓂᖅᑑᖅ) – ᑐᓂᔭᐅᓚᐅᖅᑐᖅ ᐃᓕᓴᕆᔭᐅᔾᔪᑎᒥᒃ ᐱᔾᔪᑎᖃᖅᑐᓂ 
ᓄᓇᓕᒋᔭᐅᔪᑦ ᐃᓕᓴᖅᓯᓯᒪᓚᐅᕐᖓᑕ ᖃᐅᔨᒪᓂᕆᔭᖓᓂᒃ ᓄᓇᒥᒃ, ᖃᓄᖅ ᓄᓇ 
ᐊᓯᔾᔨᖅᓯᐸᓪᓕᐊᓯᒪᓕᕐᒪᖔᖅ ᐊᒻᒪᓗ ᓄᓇᐃᑦ ᐊᑎᑐᖃᖏᓐᓂᒃ ᖃᐅᔨᒪᓂᖓᓄᑦ. ᐃᑲᔪᖅᑎᓪᓗᒍ 
ᓄᓇᙳᐊᓕᕆᔪᓂᒃ, ᑐᑭᓯᑦᑎᑦᑎᐊᕋᓱᑉᐸᓚᐅᖅᑐᖅ ᓇᓗᓇᐃᔭᐃᑦᑎᐊᖅᑐᓂ ᑐᑭᓯᔪᐃᓐᓇᐅᖁᓪᓗᒋᑦ 
ᐱᖃᑕᐅᔪᓕᒫᑦ ᓄᓇᐃᑦ ᐊᑎᖏᑦ ᐊᒻᒪᓗ ᓱᒻᒪᑦ ᑕᐃᒫᒃ ᐊᑎᖃᕐᒪᖔᑦ ᐊᒻᒪᓗ ᑕᒪᐅᓇ 
ᐊᒥᖅᑳᖃᑎᖃᕐᓂᖅ ᐱᒻᒪᕆᐅᓂᖓᓂᒃ. 
 
ᓵᓐᑎ ᐋᑲᕙᒃ (ᑭᒻᒥᕈᑦ) – ᑐᓂᔭᐅᔪᖅ ᐃᓕᓴᕆᔭᐅᔾᔪᑎᒥᒃ ᐱᔾᔪᑎᖃᖅᑐᓂ 
ᐃᓕᓴᕆᔭᐅᓂᖃᓚᐅᕐᖓᑦ ᓄᓇᓕᐅᖃᑎᖏᓐᓄᑦ ᖃᐅᔨᒪᓂᑐᖃᖓ ᒪᓕᑦᑐᒍ ᓄᓇᐃᑦ ᐊᑎᖏᓐᓂᒃ 
ᖃᓄᐃᓕᖓᓂᓪᓗ ᓄᓇᐅᑉ ᑕᒪᓐᓇᓗ ᖃᓄᖅ ᐊᑦᑐᐊᓂᖃᕐᒪᖔᖅ ᓄᓇᒧᑦ. 
ᓄᓇᙳᐊᓕᕆᔪᖃᖅᑎᓪᓗᒍ ᑭᒻᒥᕈᕐᒥ ᐃᓐᓇᕆᔭᐅᔪᑦ ᑕᐃᓯᒐᔪᑉᐸᓚᐅᖅᑐᑦ ᓵᓐᑏᒥᒃ 
ᐃᓚᓯᒍᓐᓇᕐᓂᖓᓂᒃ ᖃᐅᔨᒪᒐᒥᒃ ᓄᓇᙳᐊᓕᕆᓂᕐᒧᑦ.  
 
ᐃᓅᑭ ᐋᑕᒥ (ᐃᖃᓗᐃᑦ) – ᐃᑲᔪᖅᓯᒪᒻᒪᕆᑦᑐᖅ ᓄᓇᙳᐊᓕᕆᓂᕐᒧᑦ ᕿᑭᖅᑖᓘᑉ 
ᓂᒋᕐᐸᓯᖓᓄᑦ. ᐃᓱᒪᒋᔭᐅᑦᑎᐊᓲᖑᓪᓗᓂᓗ ᐊᓯᕙᕐᓂᕐᒥᒃ ᐊᒻᒪᓗ ᓄᓇᒥᒃ 
ᖃᐅᔨᒪᑦᑎᐊᕐᓂᖓᓂᒃ. ᐊᖏᔪᒻᒪᕆᒻᒥᓪᓗ ᐃᑦᑕᕐᓂᓴᓕᕆᓂᕐᒧᑦ ᐃᑲᔪᖅᓯᒪᓂᖓ ᐊᐅᓚᑕᐅᓚᐅᖅᑐᖅ 
ᓯᒥᔅᓲᓂᐊᒃᑯᓐᓄᑦ 1990ᖏᓐᓂᒃ ᒫᑎᓐ ᐳᕉᕕᓱ ᑎᑭᕝᕕᒋᓚᐅᖅᓯᒪᔭᖓᓄᑦ ᓯᕗᓪᓕᕐᐹᒥ ᐊᕐᕌᒍᑦ 
450 ᓈᓕᖅᑐᑦ. 
 
ᓘᑲᓯ ᓇᐅᓪᓚᖅ (ᐃᖃᓗᐃᑦ) – ᐊᕐᕌᒍᓂᒃ ᖄᖏᖅᑐᓂᒃ ᐃᑲᔪᖅᓯᒪᒻᒪᕆᑦᑐᖅ ᓄᓇᙳᐊᓕᕆᓂᕐᒧᑦ 
ᕿᑭᖅᑖᓘᑉ ᓂᒋᕐᐸᓯᐊᓂᒃ.  ᐃᑉᐱᒋᔭᐅᑦᑎᐊᒻᒪᕆᑉᐸᑦᑐᖅ ᓄᓇᙳᐊᓕᕆᓂᑐᐃᓐᓇᕐᒨᙱᑦᑐᖅ 
ᑭᓯᐊᓂ ᐊᓯᕙᕐᓂᕐᒧᑦ ᐊᒻᒪᓗ ᐊᐅᓪᓚᖅᓯᒪᓪᓗᓂ ᖃᓄᖅ ᑕᒪᓐᓇ ᐊᐅᓪᓚᖅᓯᒪᓂᖅ 
ᐊᑦᑐᐊᓂᖃᕐᓂᖓ ᓄᓇᒧᑦ. ᐃᑲᔪᖅᓯᒪᖃᑕᐅᒻᒪᕆᓚᐅᕐᒥᔪᖅ ᐃᑦᑕᕐᓂᓴᓕᕆᔪᖃᖅᑎᓪᓗᒍ 
ᓯᒥᔅᓲᓂᐊᒃᑯᓐᓂ 1990ᖏᓐᓂᒃ  ᒫᑎᓐ ᐳᕉᕕᓱ ᑎᑭᕝᕕᒋᓚᐅᖅᓯᒪᔭᖓᓄᑦ ᓯᕗᓪᓕᕐᐹᒥ ᐊᕐᕌᒍᑦ 
450 ᓈᓕᖅᑐᑦ. 

ᑐᑭᓯᒋᐊᒃᑲᓐᓂᕈᒪᒍᕕᑦ: 
 
ᐃᐅᕆᑲ ᓯᐊᒻᑯ 
ᓴᓈᕆᔭᐅᔪᓂᒃ ᑲᒪᔨ 
ᐃᓄᐃᑦ ᐱᖁᑎᖏᓐᓂᒃ ᓇᐅᑦᓯᑐᖅᑏᑦ 
ᐅᖄᓚᐅᑎᖓ: (867) 979-0731 
echemko@ihti.ca 
www.ihti.ca 
 
 
 

ᑐᕌᒐᕆᔭᕗᑦ: “ᐃᓄᐃᑦ ᐱᖁᑎᖏᓐᓂᒃ ᓇᐅᑦᓯᑐᖅᑎᒃᑯᑦ ᐃᓄᓐᓄᑦ ᐃᖅᑲᓇᐃᔭᕐᕕᐅᕗᖅ 
ᓴᖅᑭᖅᑎᑕᐅᓯᒪᔪᖅ ᐃᓄᓐᓄᑦ, ᐃᓄᓐᓄᓪᓗ ᑐᕌᖓᓪᓗᓂ ᓄᓇᕗᒻᒥᐅᑕᕐᓄᑦ. ᓇᐅᑦᓯᑐᖅᑎᒃᑯᑦ 

ᑐᓂᓯᒪᕗᑦ ᐱᐅᖅᓱᐊᓂᕐᒧᑦ, ᐱᐅᓯᕚᓪᓕᑎᑦᑎᓂᕐᒧᑦ ᐊᒻᒪᓗ ᓴᐳᔾᔨᓂᕐᒧᑦ ᐃᓄᐃᑦ ᐃᓕᖅᑯᓯᖓᓐᓂᒃ 
ᖃᓄᐃᑦᑑᓂᖏᓐᓂᓪᓗ ᐃᑕᕐᓂᓴᖃᕐᕕᐅᔪᑦ ᓄᓇᕗᒻᒥ, ᐃᓄᓐᓄᓪᓗ ᑐᕌᖓᔪᓂᒃ ᐊᒻᒪᓗ 

ᓄᓇᙳᐊᓕᕆᓂᕐᒧᑦ ᓄᓇᐃᑦ ᐊᑎᑐᖃᖏᓐᓂᒃ. ᓇᐅᑦᓯᑐᖅᑎᒃᑯᓪᓗ ᖃᓄᐃᓕᐅᕐᓂᕆᕙᑦᑕᖏᑦ 
ᑐᙵᕕᖃᖅᑐᑦ ᐃᓕᓴᖅᓯᓂᖃᖅᑐᑎᒃ ᐃᓄᑐᖃᐃᑦ ᖃᐅᔨᒪᓂᑐᖃᖓᓂᒃ. 

